
Annotatsiya: Maqolada xo‘jalik yurituvchi subyektlarda inson resurslarini baholash va tahliliga nazariy yondashuvlar bilan 
bog‘liq masalalar yoritilgan. Bunda inson resurslarining malakasi bo‘yicha, inson resurslarining yoshi bo‘yicha, inson 
resurslarining mehnat staji bo‘yicha va inson resurslarining jinsi bo‘yicha qanday baholash lozimligi va uni ifodalovchi 
ko‘rsatkichlarda nimalarga e’tibor qaratish lozimligi yoritilgan. Ushbu yo‘nalishlar bo‘yicha har biriga qisqacha izohlar ham 
berilgan.

Kalit soʻzlar: inson, inson resursi, inson salohiyati, inson resurslari malakasi, inson resurslari yoshi, inson resurslari 
mehnat staji, inson resurslari tajribasi, inson resurslari jinsi.
Abstract: This article addresses issues related to theoretical approaches to the evaluation and analysis of human 
resources in business entities. It examines how human resources should be assessed based on qualification, age, work 
experience, and gender, as well as the key indicators to consider in each category. Brief explanations are provided for 
each of these areas.

Key words: human, human resources, human potential, qualification of human resources, age of human resources, work 
experience of human resources, human resources expertise, gender of human resources.
Аннотация: В статье освещаются вопросы, связанные с теоретическими подходами к оценке и анализу 
человеческих ресурсов в хозяйствующих субъектах. Рассматриваются аспекты оценки человеческих ресурсов по 
квалификации, возрасту, трудовому стажу и полу. Особое внимание уделено тому, на какие показатели следует 
обращать внимание при оценке человеческих ресурсов по данным критериям. Также даны краткие пояснения по 
каждому из указанных направлений.

Ключевые слова: человек, человеческие ресурсы, человеческий потенциал, квалификация человеческих 
ресурсов, возраст человеческих ресурсов, трудовой стаж человеческих ресурсов, опыт человеческих ресурсов, 
пол человеческих ресурсов.

K I R I S H
Mamlakatimizda iqtisodiyotni rivojlantirish, ijtimoiy hayotni yaxshilash, aholi farovonligini oshirish evaziga 

kambag‘allikni qisqartirishga qaratilgan, aniq tadbirlarni amalga oshirishni ko‘zda tutgan “O‘zbekiston – 2030” 
strategiyasi qabul qilindi. Ushbu strategiyada belgilangan vazifalarni bajarishda inson resurslari muhim rol 
o‘ynaydi. Shu tufayli inson resurslaridan mamlakat miqyosida – makro darajada, hududlar bo‘yicha – mezo 
darajada, xo‘jalik yurituvchi subyektlar bo‘yicha – mikro darajada o‘rganish va ulardan samarali foydalanishni 
yo‘lga qo‘yish lozim bo‘ladi. Mazkur maqolada xo‘jalik yurituvchi subyektlarda inson resurslarini baholash va 
tahliliga nazariy yondashuvlar bilan bog‘liq masalalar yoritilgan. Chunki inson resurslarining asosiy samarali 

faoliyati mikroiqtisodiyot darajasida namoyon bo‘ladi. Shu nuqtai nazardan mazkur mavzu bugungi kunda o‘ta 
dolzarb hisoblanadi.

T A D Q I Q O T  M E T O D O L O G I YA S I
Xo‘jalik yurituvchi subyektlarda inson resurslarini baholash va tahliliga nazariy yondoshuvlarni yozish 

jarayonida bir qancha metodologik yo‘nalishlardan, xususan, miqdor va sifat, induksiya va deduksiya, makon 
va zamon, tahlil va sintez, mantiqiy tahlil, kreativ yondoshuv kabi metodologik uslublardan foydalanilgan. 

T A H L I L  V A  N A T I J A L A R
Xo‘jalik yurituvchi subyektlarda inson resurslarini baholash va tahlil qilishda o‘ziga xos yondoshuv mavjud. 

Bir yo‘nalish – ulardan samarali foydalanishga qaratilgan bo‘lsa, ikkinchi yo‘nalish – samarasiz faoliyat olib 
borayotgan, jamoaning ishini orqaga tortayotganlar ishini ob’ektiv baholab, ularni ishdan bo‘shatish yoki 
rotatsiya qilish masalasini ko‘zda tutadi. Inson resurslaridan samarali foydalanishga qaratilgan ishlar, eng 
avvalo, tegishli xodimlarni shakllantirish bilan bog‘liqdir. Buning uchun korxonaning faoliyat yo‘nalishiga mos va 
zarur bo‘lgan kadrlarni tanlab olish lozim. Zarurat tug‘ilganda esa, kadrlarni o‘qitish va tayyorlash ham muhim 
tadbirlardan biri hisoblanadi.

Ishning samaradorligini ta’minlash uchun kadrlarni rag‘batlantirish, ularning faoliyatini yuqori natijalarga 
yo‘naltirish maqsadida samarali motivatsiya tizimini joriy etish maqsadga muvofiqdir. Shu bilan birga, xo‘jalik 
yurituvchi subyektlarda inson resurslarini baholashda tashkilotning bugungi talablariga mos kelmaydigan 
xodimlarga o‘z vaqtida tegishli munosabat bildirish ham muhim chora-tadbirlar qatoriga kiradi. Zero, hozirgi 
keskin o‘zgarishlar davrida ayrim kasblar jamiyat uchun dolzarbligini yo‘qotmoqda. Ularni qayta tayyorlash 
imkoniyati bo‘lmagan hollarda esa, eng maqbul yechim – ularni ishdan bo‘shatishdir.

Inson resurslarini ishga qabul qilish, ulardan foydalanish va ishdan bo‘shatish jarayonlari ham mavjud 
sharoitdan kelib chiqib, turlicha yondoshuvlarni talab qiladi. Bunda, birinchi navbatda, xodimlarning umumiy 
soni aniqlanadi. So‘ngra ushbu ko‘rsatkichlar turli yo‘nalishlarda quyidagi mezonlar asosida tahlil qilinadi:

Inson resurslarining malakasi bo‘yicha:
oliy ma’lumotli;
o‘rta maxsus ma’lumotli;
o‘rta ma’lumotli;
to‘liqsiz o‘rta ma’lumotli.
Inson resurslarining yoshi bo‘yicha:
pensionerlar;
51–60 yoshdagilar;
41–50 yoshlilar;
31–40 yoshlilar;
18–30 yoshlilar;
yoshlar, ya’ni 18 yoshgacha ishlaydiganlar.
Inson resurslarining mehnat staji bo‘yicha:
korxonada 3 yilgacha faoliyat ko‘rsatganlar;
korxonada 5 yilgacha faoliyat ko‘rsatganlar;
korxonada 10 yilgacha faoliyat ko‘rsatganlar;
korxonada 15 yilgacha faoliyat ko‘rsatganlar;
korxonada 20 yilgacha faoliyat ko‘rsatganlar;
korxonada 25 yilgacha faoliyat ko‘rsatganlar;
korxonada 30 yil va undan ortiqcha faoliyat ko‘rsatganlar.
Inson resurslarining jinsi bo‘yicha:
erkaklar;
ayollar.
Yuqoridagi ko‘rsatkichlar bo‘yicha aniq raqamlar asosida qiyosiy tahlil qilinadi. Ularning umumiy hajmi 

topiladi, tarkibiy tuzilishi shu yo‘nalishlar bo‘yicha aniqlanadi. Ushbu ko‘rsatkichlarning qator yillarga dinamikasi 
ham o‘rganilib, aniq tahliliy xulosalar chiqariladi. Bu esa, inson resurslaridan samarali foydalanish bo‘yicha 
tegishli boshqaruv qarorlarini qabul qilish va ularni amalga oshirish bo‘yicha chora-tadbirlarni ishlab chiqish 
imkonini beradi.

Xo‘jalik yurituvchi subyektlarda inson resurslarini baholashda o‘ziga xos yondoshuv shundan iboratki, 
shu yo‘nalishlar bo‘yicha xodimlarning tarkibiy tuzilishi va ulardagi yillar davomidagi o‘zgarishlar aniqlanadi va 
shular asosida tegishli xulosalarga kelinadi.

Inson resurslarining malakasi bo‘yicha taqsimlanishi odatda bir necha kategoriyalarga bo‘linishi mumkinligini 
e’tirof etdik. Ushbu inson resurslari haqida ma’lumot berish uchun bir qancha yo‘nalishlarni qarab chiqish lozim 
bo‘ladi. Hozirgi zamon nuqtai nazaridan qaraydigan bo‘lsak, birinchi galda kadrlar texnik va texnologik malakaga 
ega bo‘lishi kerak. Bu malaka insonning muayyan texnik sohadagi (masalan, IT, muhandislik, raqamlashtirish, 
innovatsion texnologiyalarni yaratish) bilim, ko‘nikma va tajribalarini o‘z ichiga oladi.

Inson malakasi o‘zini, jamoani boshqaradigan salohiyatga ega bo‘lishi lozim. Mana shu malaka rahbarlar va 
menejerlar uchun muhim bo‘lib, jamoani boshqarish, strategik qaror qabul qilish, loyiha boshqarish va moliyani 
boshqarish qabiliyatlarini o‘z ichiga oladi. Davlat miqyosida keng hudud mavjud. Shu tufayli har bir hududning 
rivojlanishini ta’minlaydigan malakali kadrlar kerak bo‘ladi. Chunki hududlarning o‘ziga xos jihatlari mavjud.

Bugungi kunda inson resurslari mahalliy va global bozorlar uchun xos bo‘lgan, doimiy rivojlanishni 
ta’minlaydigan va siyosatga malakali yondosha oladigan bilimli kadrlarning shakllanishini ham taqozo qiladi. 
Buning uchun kadrlar ijodiy va analitik malakaga ega bo‘lishligi ham lozimdir. Masalaga kreativ yondoshish va 
tahlil qilish qobiliyati, ya’ni muammolarni hal qilish, yangi ko‘pvariantli g‘oyalarni ishlab chiqish va ularni hayotga 
tadbiq etish uchun ham zamonaviy bilimga ega bo‘lgan serqirra kadrlarni shakllantirish ham hayotiy zaruriyatdir.

Inson resurslari malakasining turli darajalari ijtimoiy masalalarni ham hal qiladigan salohiyatga ega bo‘lishni 
taqozo qiladi. Bunda jamoada band xodimlarning qobiliyatlari nafaqat ishlarini tashkil etish, balki, o‘zaro 
hamkorlik orqali mavjud muammolarni hal etish kabi jarayonlarni ham o‘z ichiga oladi. Bunda nafaqat ta’lim 
va ta’limga oid malaka, balki o‘ziga xos bo‘lgan tajriba ham yetarli bo‘lishi kerak. Ish faoliyati bilan birga har bir 
xodim bo‘sh vaqtini samarali o‘tkazish, kasbini uzluksiz takomillashtirib borish orqali bilim olish va shu orqali 
har bir inson qobiliyatini rivojlantirib boradigan bo‘lishi lozim. Shu yo‘l bilan inson resurslarining malakasini 
oshirishga, jamoaning jipslashuviga va tashkilotlarning samaradorligini oshirishga erishiladi.

Inson resurslarining yoshi va mehnat staji bo‘yicha tajribasi tashkilotlarda kadrlar ta’minoti, ularning 
boshqarilishi va rivojlantirilishi uchun muhim ahamiyatga ega. Mazkur tajribalar bir necha asosiy yo‘nalishlarda 
amalga oshiriladi. Eng avvalo yoshlarni o‘ziga munosib ishga jalb qilishni tashkil etish kerak bo‘ladi. Tashkilotlar 
yosh mutaxassislarni ishga qabul qilishda maxsus dasturlar va stajirovka imkoniyatlarini taklif etishlari, ularni 
shu yo‘nalishda uzluksiz tarbiyalab borishlari lozim bo‘ladi. Bu yoshlarga o‘z iqtidorlarini namoyon qilishlari 
uchun imkoniyat yaratishni va ularni rivojlantirishni o‘z ichiga oladi.

Tashkilotlar yosh xodimlarning individual rivojlanish dasturlarini ishlab chiqishlari, treninglar, seminarlar 
hamda master-klasslar tashkil qilishlari ham lozim. Bu ularga kasbiy salohiyatini oshirishda yordam beradi. Shu 
yo‘l bilan kadrlar salohiyatini va korxonalar quvvatini ham rivojlantirish imkoniyatlari yaratiladi. Bunda kadrlarning 
ko‘nikmalari ham muhim ahamiyatga ega. Shu tufayli mazkur korxonada ishlaydigan xodimlarning ish stajiga 
qarab taqsimlanishidagi mantiq shunga – ya’ni tajribaning ortib borishiga – qaratilgandir. Yosh xodimlar bilan 
o‘zaro aloqa va ko‘nikma almashish, ularning talab va ehtiyojlarini tinglash samarali o‘zgarishlarga olib keladi. 
Chunki ular bilan yonma-yon uzoq yillar ishlagan tajribali kadrlar bu yo‘lni bosib o‘tgan bo‘ladi.

Hozirgi kunda mamlakatimizda turli tabaqadagi kadrlarni ish bilan ta’minlash masalasiga ham alohida 
ahamiyat berilmoqda. Jumladan, nogironligi bo‘lgan insonlarni o‘qitish va ularni ishga joylashtirish masalasi 
ham kun tartibidagi masalalardan biridir. Bunday sharoitda yoshlar uchun ish joyida tegishli muhitni yaratish 
katta ahamiyatga ega. Yoshlar tarkibida kar-soqovlar, ko‘rlar va boshqa nogironligi bor insonlar bo‘lsa, ularni 
tajribali ustozlar orqali muhitga va erkin muloqotga moslashtirish ham lozim bo‘ladi. Bunda har xil yoshdagi 
xodimlarning o‘zaro munosabatlari va ta’lim vositalarini ish jarayonida qo‘llash muhim hisoblanadi.

Hozirgi paytda dunyo miqyosida kadrlarni saqlashga katta e’tibor qaratilmoqda. Masalan, Yaponiyada 
korxona egalari xodimlarni umrbod ishga qabul qiladi. Bu insonlar uchun juda katta motivatsiya hisoblanadi. Ular 
butun kuch va salohiyatini safarbar qilgan holda ishlashga kirishadilar va sadoqat bilan mehnat qiladilar. Yosh 
mutaxassislarni tashkilotda uzoq muddat ishlatish uchun ularning mehnat sharoitlarini yaxshilash, manfaatlarini 
hisobga olish va uyg‘unlashtirish ham samarali faoliyat uchun juda muhimdir. Shu tufayli uzoq yillardan buyon 
ishlab kelayotgan xodimlarni e’zozlab, hurmatini joyiga qo‘yish lozim. Chunki ular yoshlarga har tomonlama 
ibratdir.

Hozirgi paytda inson resurslari sohasida yoshlarni ham ardoqlash, ularga kattalarning tajribasini o‘rgatish, 
ularni jamoaga moslashtirish ishlarning samaradorligining oshishida juda muhimdir. Ularning ijodiy faoliyati, 
iqtisodiy samaradorligi va tashkilot hayotiga ko‘nikib ketishi ushbu tizimda ulkan muvaffaqiyatga erishishning 
asosiy omillaridan biridir. Shu tufayli har bir korxonada mehnat jamoasida sog‘lom muhitni yaratish ishning 
natijadorligi uchun katta ahamiyatga ega.

Inson resurslarining jinsi bo‘yicha ham o‘ziga xos xususiyatlari mavjud. Bu xususiyatlar bir necha asosiy 
jihatlarni o‘z ichiga oladi. Ular tadbirkorlikda, tashkilotchilikda, muammolarni hal qilishda, jamoani boshqarishda 
va jamoa faoliyatini tashkil etish kabi sohalarda namoyon bo‘ladi.

Odatda, ayollar va erkaklarning moslashuvchanlik uslubi farqlanadi. Ayollar ko‘proq ehtiros, hissiyot va 
intonatsiyaga moyil bo‘ladilar. Shu tufayli ularning asosiy e’tibori ham shu jihatlarga qaratiladi. Erkaklar esa 
ehtiroslardan ko‘ra ko‘pincha to‘g‘ri va aniq ma’lumotlar asosiga tayangan holda xulosalar chiqaradilar.

Erkaklar bilan ayollar o‘rtasidagi munosabatlar raqobat va hamkorlikda ham o‘ziga xos tarzda farqlanadi. 
Erkaklarda raqobatchilik hissi kuchliroq bo‘lsa, ayollar ko‘proq jamoa bo‘lib ishlash va hamkorlikka intiladilar. 
Bu xususiyatlar jamoa rivojlanishida o‘ziga xos natijalarni beradi: raqobat boshqalarga nisbatan kuchli bo‘lish 
istagini uyg‘otadi, jamoaviylik esa ayollar tomonidan to‘liq safarbarlikni ta’minlaydi. Shu ikki omil tashqi muhitga 
nisbatan ichki muhitni mustahkamlash imkonini beradi. Bu esa korxona rivojlanishining muhim omillaridan biri 
hisoblanadi.

Ko‘rinib turibdiki, jamoada ayollar bilan birga erkaklarning ham ishtiroki muvoffaqiyatning muhim ichki 
omilidir. Shu yo‘nalishda turli muammolar hal qilinadi. Erkaklar odatda dalillarga, mantiqiy fikrlarga va tahlillarga 
asoslangan holda muammolarni hal qiladilar. Ayollar esa jarayonlarga ijodiy yondoshib, innovatsion yechimlar 
orqali masalalarni yengilroq hal qilish usullarini qo‘llashga intiladilar.

Inson resurslarining jinsiga qarab yetakchilik (liderlik) uslubi ham farqlanadi. Erkaklar ko‘proq avtoritar va 
nizoga yo‘naltirilgan liderlik uslubini afzal ko‘rsalar, ayollar odatda itoatkor, qo‘llab-quvvatlovchi va murosaga 
asoslangan liderlik uslubini tanlaydilar. Ko‘rinib turibdiki, yetakchilik ham jinsiy farqlarga qarab turlicha namoyon 
bo‘ladi. Biroq har ikkala holatda ham liderlik uslublari ish stajining ortishi va tajribaning ko‘payishi bilan 
takomillashib boradi.

Kasblar ham jinsiy holat bilan bog‘liq jihatlarga ega bo‘lishi mumkin. Ayrim soha va kasblarda jinsga 
nisbatan ijtimoiy stereotiplar mavjud. Masalan, texnik, muhandislik va IT sohalarida odatda erkaklar ko‘pchilikni 
tashkil qiladi. Ayollar esa ko‘proq xizmat sohasida, ijodiy yo‘nalishlarda, tibbiyot (hamshiralik va boshqa tibbiy 
xizmatlar) va ta’lim sohalarida faoliyat yuritishni ma’qul ko‘radilar.

Shuni alohida qayd etish lozimki, ayollar, odatda, ish bilan birga oilaviy tashvishlari ko‘pligi bilan ham ajralib 
turadilar. Agar bolalari yosh bo‘lsa, ayollar ishdan ko‘ra ko‘proq oila masalalari haqida tashvishlanadilar. Bu 
esa ularning ish samaradorligiga ma’lum darajada ta’sir ko‘rsatishi mumkin. Shu tufayli bu kuzatishlar umumiy 
tendensiyalar asosida bo‘lib, alohida hollarda farqli bo‘lishi mumkin.

Tashkilotlarda jinsga qarab mehnat resurslarini to‘g‘ri boshqarish, erkak va ayol xodimlarning imkoniyat 
va o‘ziga xos jihatlarini hisobga olgan holda yondashish, har ikki jins vakillarining faoliyati samaradorligini 
oshirishga xizmat qiladi.

X U L O S A  V A  T A K L I F L A R
Tadqiqot davomida olingan natijalar shuni ko‘rsatadiki, inson resurslarini baholashda faqat statistik 

ko‘rsatkichlarga tayanish bilan cheklanib qolmasdan, ularning kasbiy salohiyati, ijtimoiy moslashuvi, kreativ 
va analitik yondashuv qobiliyati, hududiy va sektorlararo farqlari kabi ko‘plab omillarni ham hisobga olish 
zarur. Xodimlarning yoshi, malakasi va ish stajiga qarab ularni motivatsiyalash, qayta tayyorlash, rotatsiya 
qilish yoki boshqa lavozimlarga moslashtirish kabi chora-tadbirlarni amalga oshirish tashkilotning umumiy 
raqobatbardoshligiga ijobiy ta’sir ko‘rsatadi.

Shuningdek, inson resurslarini gender nuqtai nazaridan tahlil qilish va ularning faoliyatdagi o‘ziga xos 
yondashuvlarini e’tiborga olish ham muhimdir. Ayollar va erkaklarning liderlik uslublaridagi farqlar, ijodiy va 
mantiqiy yondashuvlar, ijtimoiy rol va mas’uliyatdagi tafovutlar – bularning barchasi inson resurslarini kompleks 
boshqarishda hisobga olinishi kerak bo‘lgan omillardir.

Mazkur tadqiqot asosida berilayotgan asosiy tavsiya shuki, inson resurslarini boshqarishda yondashuvlar 
yanada tizimli, chuqur tahliliy va kelajakni hisobga olgan holda amalga oshirilishi lozim. Bunda analitik yondashuv, 
statistik tahlil, ilg‘or xalqaro tajribalar, ijtimoiy-psixologik va madaniy omillar uyg‘unligida yondashish muhim 
ahamiyat kasb etadi. Ayniqsa, raqamli transformatsiya, kreativ iqtisodiyot va barqaror rivojlanish sharoitida 
inson kapitali eng ustuvor strategik resurs sifatida qaralishi lozim.

